
Në bazë të të Ligjit për Sportin të Republikës së Kosovës, dhe të Statutit të Federatës së Ragbit të 
Kosovës (FRK), Bordi i FRK-së, në mbledhjen e mbajtur më 07.02.2026 miraton dhe nxjerr këtë: 

 

RREGULLORE 

PËR PARANDALIMIN DHE LUFTËN KUNDËR DOPINGUT 

 

Neni 1 – Qëllimi 

1. Kjo Rregullore përcakton parimet dhe rregullat që rregullojnë parandalimin, identifikimin dhe 
trajtimin e rasteve të dopingut brenda veprimtarisë sportive të FRK-së. 

2. Nëpërmjet saj sigurohen: mbrojtja e shëndetit të sportistëve, integriteti i garës dhe zbatimi i 
standardeve ndërkombëtare anti-doping në ragbit. 

3. Kjo Rregullore zbatohet në harmoni të plotë me Rregulloren 21 të World Rugby dhe Kodin Botëror 
Anti-Doping 2021 (Kodi WADA), të cilat mbeten instrumentet normative primare. 

Neni 2 – Baza ligjore 

1. Kjo Rregullore bazohet në: 

a) Ligjin në fuqi për Sport në Kosovë; 

b) Statutin e Federatës së Ragbit të Kosovës; 

c) Rregulloren 21 të World Rugby dhe Kodin WADA 2021; 

d) Standardet ndërkombëtare të WADA-s dhe akteve tjera ligjore të aplikueshme. 

2. Në rast konflikti ndërmjet kësaj Rregulloreje dhe instrumenteve ndërkombëtare, zbatohen 
dispozitat e World Rugby dhe WADA-s. 

Neni 3 – Fusha e zbatimit 

1. Kjo Rregullore zbatohet ndaj të gjithë sportistëve, trajnerëve, personelit mbështetës, zyrtarëve dhe 
çdo personi tjetër të regjistruar, licencuar ose të njohur nga FRK-ja. 

2. Pjesëmarrja në aktivitetet e FRK-së nënkupton pranimin e plotë dhe pa kushte të kësaj Rregulloreje. 

Neni 4 – Definimi i dopingut dhe shkeljet 

1. Dopingu përbëhet nga ndodhja e një ose më shumë shkeljeve anti-doping sipas Rregullores 21.2 të 
World Rugby. Shkeljet përfshijnë: 

a) praninë e substancës së ndaluar në mostrën e sportistit; 

b) përdorimin ose tentativën e përdorimit të substancave ose metodave të ndaluara; 

c) refuzimin, shmangien ose pengimin e kontrollit të dopingut; 

d) manipulimin ose tentativën e manipulimit të çfarëdo aspekti të kontrollit; 

e) posedimin, tregtimin ose administrimin e substancave ose metodave të ndaluara; 

f) komplicitin, nxitjen ose asistimin në çfarëdo shkelje anti-doping; 

g) mosrespektimin e detyrimeve të vendndodhjes – tre dështime brenda dymbëdhjetë muajve. 

2. Çdo kategori shkeljesë kërkon dëshmi sipas standardeve të duhura ligjore të Rregullores 21 të World 
Rugby. 

 



Federata e Ragbit e Kosovës  

Federata e Ragbit e Kosovës | Rregullore për Parandalimin dhe Luftën Kundër Dopingut | 

 Faqe 3 nga 4 

Neni 5 – Përgjegjësia strikte 

1. Çdo sportist mban përgjegjësi strikte dhe objektive për çdo substancë të ndaluar të gjetur në 
organizmin e tij, pavarësisht nga qëllimi, njohuria ose pakujdesia. 

2. Sportisti është i detyruar të tregojë kujdes maksimal ndaj çdo substance që konsumon, përfshirë 
suplementet ushqimore dhe medikamentet. 

Neni 6 – Kontrolli i dopingut 

1. Kontrolli i dopingut mund të kryhet në çdo kohë, brenda ose jashtë garës, me ose pa paralajmërim, 
sipas Standardit Ndërkombëtar për Testim dhe Hetim të WADA-s. 

2. Kontrolli kryhet nga World Rugby, AKAD-ja, ose FRK-ja nëpërmjet koordinimit me autoritetet 
kompetente. 

3. Sportistët janë të detyruar të bashkëpunojnë plotësisht gjatë çdo procedure kontrolli. Refuzimi ose 
shmangia trajtohet si shkelje e rëndë, e barasvlershme me gjetje analitike pozitive. 

Neni 7 – Autorizimi për Përdorim Terapeutik (TUE) 

1. Sportisti me nevojë mjekësore të dokumentuar për të përdorur substancë të ndaluar mund të 
aplikojë për Autorizim për Përdorim Terapeutik (TUE), sipas Standardit Ndërkombëtar të WADA-s. 

2. TUE-ja sigurohet vetëm kur substanca është mjekësisht e domosdoshme, nuk ka alternativë të pa-
ndaluar dhe nuk rrit performancën sportive. 

3. Mungesa e TUE-s së vlefshme nuk përjashton përgjegjësinë. TUE-ja e lëshuar nga World Rugby ose 
WADA njihet automatikisht nga FRK-ja. 

Neni 8 – Procedura disiplinore dhe sanksionet 

1. Komisioni Disiplinor i FRK-së ka juridiksion në shkallën e parë për shqyrtimin e shkeljeve anti-doping 
që nuk janë nën juridiksionin ekskluziv të World Rugby ose WADA-s. 

2. Çdo person ndaj të cilit fillon procedurë ka të drejtë të njoftimit me shkrim, dëgjimit të drejtë, 
paraqitjes së provave, përfaqësimit ligjor dhe ankimit. 

3. Sanksionet përcaktohen sipas Rregullores 21.10 të World Rugby dhe mund të përfshijnë pezullim 
deri në pezullim të përjetshëm, diskualifikim të rezultateve dhe kufizim financimi. 

4. Kundër vendimit mund të bëhet ankim brenda njëzet e një (21) ditëve. Vendimet e World Rugby 
ankimohen në CAS (Gjykatën e Arbitrazhit për Sport, Lozanë). 

Neni 9 – Bashkëpunimi institucional dhe raportimi 

1. FRK-ja bashkëpunon me Agjensinë Kombëtare Anti-Doping (AKAD), World Rugby dhe institucionet 
kompetente për planifikimin e testimit, shkëmbimin e informacionit dhe zbatimin e vendimeve. 

2. FRK-ja cakton Zyrtarin Anti-Doping për koordinimin e zbatimit të kësaj Rregulloreje dhe njoftimin e 
sportistëve e klubeve mbi detyrimet e tyre. 

3. FRK-ja i dërgon AKAD-së raportin vjetor mbi masat anti-doping brenda tridhjetë (30) ditëve pas 
mbylljes së vitit kalendarik. 

Neni 10 – Njohja e vendimeve të organeve të tjera 

1. FRK-ja njeh dhe zbaton automatikisht vendimet anti-doping të World Rugby, WADA-s, CAS-it dhe 
federatave të tjera ndërkombëtare të njohura nga WADA-ja. 

2. Asnjë person i pezulluar nga çfarëdo autoriteti kompetent nuk mund të marrë pjesë në asnjë 
aktivitet të FRK-së gjatë periudhës aktive të pezullimit. 

